
tattvamImAMsA

ತತ್ತ್ವಮೀಮಾಂಸಾ

ಸುಖೈಕವಿಷಯಾ ಭೂತಾನಾಂ ಪ್ರವೃತ್ತಿಃ .ಸುಖಂ ಚ ಸತಿ
ದುಃಖಹೇತಾವಸಂಭವತಿ .ಅತೋ ಭವತಿ ದುಃಖಾಭಿಘಾತಕೇ ಜಿಜ್ಞಾಸಾ ಸಾ
ಚ ತತ್ತ್ವಜ್ಞಾನಾತ್ .ಅತಸ್ತತ್ತ್ವಮತ್ರ ನಿರೂಪ್ಯತೇ .ನನು ತ್ರಿವಿಧಂ ದುಃಖಂ
ಆಧ್ಯಾತ್ಮಿಕಮಾಧಿದೈವಿಕಮಾಧಿಭೌತಿಕಂ ಚ . ತತ್ರಾಧ್ಯಾತ್ಮಿಕಂ ದ್ವಿವಿಧಂ ಶಾರೀರಂ
ಮಾನಸಂಚ . ಶಾರೀರಂ ವಾತಪಿತ್ತಶ್ಲೇಷ್ಮಣಾಂ ವೈಷಮ್ಯನಿಮಿತ್ತಂ ಮಾನಸಂ
ಕಾಮಕ್ರೋಧಾದಿನಿಬಂಧನಂ .ಆಧಿಭೌತಿಕಂ ಮಾನುಷಪಶುಪಕ್ಷ್ಯಾದಿನಿಮಿತ್ತಂ .

ಆಧಿದೈವಿಕಂ ಯಕ್ಷರಾಕ್ಷಸಗ್ರಹಾದ್ಯಾವೇಶನಿಬಂಧನಂ . ತೇಷಾಂ ಚೈಷಾಂ
ಲೌಕಿಕೈರೇವೋಪಾಯೈಃ ಪ್ರತೀಕಾರಃ ಶಕ್ಯತೇ . ತಥಾ ಹಿ ಶಾರೀರಸ್ಯೌಷಧಾದಿಭಿಃ
ಮಾನಸಸ್ಯಮನೋಜ್ಞಸ್ತ್ರೀಪಾನಭೋಜನವಸ್ತ್ರಾಲಂಕಾರಾದಿಪ್ರಾಪ್ತ್ಯಾ ಆಧಿಭೌತಿಕಸ್ಯ
ನೀತಿಶಾಸ್ತ್ರಾಭ್ಯಾಸಸುಸ್ಥಾನೋಪವೇಶಾದಿನಾಆಧಿದೈವಿಕಸ್ಯಮಣಿಮಂತ್ರಾದ್ಯುಪಯೋಗೇನೇತಿ
ಸುಕರ ಉಪಾಯಃ ತತ್ತ್ವಜ್ಞಾನಂ ತ್ವನೇಕಜನ್ಮರಪರಾಭ್ಯಾಸಸಾಧ್ಯಂ . ತಥಾ ಚ
ಲೌಕಿಕಾನಾಮಾಭಾಣಕಃ .
ಅಕ್ಕೇ ಚೇನ್ಮಧು ವಿಂದೇತ ಕಿಮರ್ಥಂ ಪರ್ವತಂ ವ್ರಜೇತ್ .

ಇಷ್ಟಸ್ಯಾರ್ಥಸ್ಯ ಸಂಪ್ರಾಪ್ತೌ ಕೋ ವಿದ್ವಾನ್ಯತ್ನಮಾಚರೇತ್ ..ಇತಿ .

ಅಕ್ಕೇ ಗೃಹಕೋಣೇ .ಮೈವಂ .ನ ಹ್ಯೇತೈರುಪಾಯೈಃ ಸರ್ವಮೇವ ದುಃಖಂ
ನಿವರ್ತತೇ .ನಿವೃತ್ತಂ ಪುನರ್ನೋತ್ಪದ್ಯತೇ .ಯದ್ಯಪಿ ಶಾಸ್ತ್ರೀಯಮಪಿ
ಅಹೋರಾತ್ರಮಾಸವರ್ಷಾದಿಸಾಧ್ಯಮುಪಾಯಾಂತರಂ ಸುಕರಂ ಶ್ರೂಯತೇ
ಅಪಾಮ
ಸೋಮಮಮೃತಾ ಅಭೂಮೇತಿ ತಥಾಪಿ ಏತದಪಿ ಲೌಕಿಕೋಪಾಯತುಲ್ಯಮೇವ .

ತಥಾಹಿ
ಸೋಮಯಾಗಃ ಪಶುವಧಾದಿಸಾಧನತ್ವಾನ್ನ ವಿಶೇಷತಃ ಶುದ್ಧಃ .ಅಕೃತೇ
ಹಿ ತದ್ವಧಪ್ರಾಯಶ್ಚಿತ್ತೇ ಸ್ವರ್ಗಾದಿಗತ್ಯನಂತರಂ ಪರಿಪಚ್ಯತೇ ಏವ
ತದ್ದುಃಖಂ .ನ ಚ ನ ಹಿಂಸ್ಯಾತ್ಸರ್ವಾಭೂತಾನೀತಿ ಸಾಮಾನ್ಯಶಾಸ್ತ್ರಭ್ಯ
ವಿಶೇಷಶಾಸ್ತ್ರೇಣಾಗ್ನೀಷೋಮೀಯಂ ಪಶುಮಾಲಭೇತೇತ್ಯನೇನ ಬಾಧಃ ಶಂಕ್ಯಃ
ಭಿನ್ನವಿಷಯತ್ವೇನ ಬಾಧ್ಯಬಾಧಕಭಾವಾಸಂಭವಾತ್ ಅಗ್ನೀಷೋಮೀಯಂ
ಪಶುಮಾಲಭೇತೇತಿ

ವಾಕ್ಯೇನಹಿವಧಸ್ಯ ಕ್ರತೂಪಕಾರಕತ್ವಮೇವಬೋಧ್ಯತೇ ನ ತು ಪುರುಷಪ್ರತ್ಯವಾಯಾಭಾವಃ
.

ಏವಂ ಸ್ವರ್ಗಾದೇರನಿತ್ಯತ್ವಮಪಿ ಸತ್ತ್ವೇ ಸತಿ ಕಾರ್ಯತ್ವಾದನುಮೀಯತೇ . ತಥಾ ಚ
ಶ್ರುತಿರಪಿ
ನ ಕರ್ಮಣಾ ನ ಪ್ರಜಯಾ ಧನೇನ
ತ್ಯಾಗೇನೈಕೇನಾಮೃತತ್ವಮಾನಶುಃ .
ಪರೇಣ ನಾಕಂ ನಿಹಿತಂ ಗುಹಾಯಾಂ
ವಿಭ್ರಾಜತೇ ಯದ್ಯತಯೋ ವಿಶಂತಿ ..

ಕರ್ಮಣಾ ಜ್ಯೋತಿಷ್ಟೋಮಾದಿನಾ ಪ್ರಜಯಾ ಪುತ್ರೇಣ ಧನೇನ ದೇವತಾಜ್ಞಾನೇನ
ಪುತ್ರೇಣಾಯಂ ಲೋಕೋ ಜೇಯೋ ವಿದ್ಯಯಾ ದೇವಲೋಕಃ ಕರ್ಮಣಾ
ಪಿತೃಲೋಕ ಇತಿ
ಶ್ರುತ್ಯಂತರಾತ್ ಏಭಿಃ ಪಿತ್ರಾದಿಲೋಕಸ್ಯೈವ ಪ್ರಾಪ್ತಿರ್ನಾಮೃತತ್ವಸ್ಯೇತಿ
ಭಾವಹ . ತರ್ಹಿ ಕಥಮಮೃತತ್ವಮಿತ್ಯತ ಆಹ ತ್ಯಾಗೇನೇತಿ .

ಸರ್ವಕರ್ಮಸಂನ್ಯಾಸಸಾಧ್ಯಜ್ಞಾನೇನೇತ್ಯರ್ಥಃ . ತದಮೃತತ್ವಂ ಸ್ವರ್ಗ ಏವ
ಚೇತ್ತತ್ತ್ರಾಹ ಪರೇಣ ನಾಕಮಿತಿ . ತರ್ಹಿ ದೂರಸ್ಥತ್ವಾನ್ನ ಪ್ರಾಪ್ಯಮಿತಿ ಚೇತ್ತತ್ರಾಹ
ನಿಹಿತಂ ಗುಹಾಯಾಮಿತಿ . ತಚ್ಚಾಸನ್ನತ್ವಾತ್ಪೃಥಕ್ ಜನೈರಪಿ ಲಭ್ಯಮಿತಿ ಚೇತ್ತತ್ರಾಹ
ಯದ್ಯತಯ ಇತಿ . ಅದೂರಭೂತಮಪ್ಯವಿವೇಕಿನಾಂ ದೂರಭೂತಮೇವ . ತಥಾ
ಶ್ರುತ್ಯಂತರಂ .

ಕರ್ಮಣಾ ಮೃತ್ಯುಮೃಷಯೋ ನಿಷೇದುಃ
ಪ್ರಜಾವಂತೋ ದ್ವವಿಣಮೀಹಮಾನಾಃ .
ತಥಾಽಪರೇ ಋಷಯೋಯೇ ಮನೀಷಿಣಃ
ಪರಂ ಕರ್ಮಭ್ಯೋಽಮೃತತ್ವಮಾನಶುರಿತಿ ..

ಅಪಾಮಸೋಮಮಮೃತಾಅಭೂಮೇತ್ಯಮೃತತ್ವಾಭಿಧಾನಂ ತುಚಿರಸ್ಥಿತ್ಯಭಿಪ್ರಾಯಂ
.

ಯದಾಹುಃ ಆಭೂತಸಂಪ್ಲವಂ ಸ್ಥಾನಮಮೃತತ್ವಂ ಹಿ ಭಾಷ್ಯತೇ ಇತಿ .

ತದೇತತ್ಸರ್ವಮಭಿಪ್ರೇತ್ಯೋಕ್ತಂ ಶಾಸ್ತ್ರಕೃದ್ಭಿಃ ತದ್ಬಿಪರೀತಃ ಶ್ರೇಯಾನ್
ವ್ಯಕ್ತಾವ್ಯಕ್ತಜ್ಞವಿಜ್ಞಾನಾತ್ .ಅಸ್ಯಾರ್ಥಃ .ತಸ್ಮಾತ್ಸೋಮಪಾನಾದೇರವಿಶುದ್ಧಾದನಿತ್ಯಾತ್
ವಿಪರೀತೋ ಹಿಂಸಾದ್ಯಸಂಕರಾದ್ವಿಶುದ್ಧ ಉಪಾಯಃ ಶ್ರೇಯಾನ್ .ಸ ಚ ಕಥಂ
?ವ್ಯಕ್ತಸ್ಯ ಕಾರ್ಯಜಾತಸ್ಯ ತತ್ಕಾರಣಸ್ಯ ಅವ್ಯಕ್ತಸ್ಯ ಪ್ರಧಾನಸ್ಯ ತಾಭ್ಯಾಂ ಪರಸ್ಯ
ತಸ್ಯಾತ್ಮನಶ್ಚ ವಿವೇಕೇನ ಜ್ಞಾನಾದ್ಭವತಿ ಇತಿ .ನ ಚ ವಿವೇಕೋತ್ಪನ್ನಫಲಸ್ಯಾಪಿ
ಕಾರ್ಯತ್ವಾದನಿತ್ಯತ್ವಂ ಶಂಕ್ಯಂ . ಭಾವರೂಪಕಾರ್ಯಸ್ಯೈವಾನಿತ್ಯತ್ವಾತ್
ದುಃಖಧ್ವಂಸಸ್ಯ

2 sanskritdocuments.org



ತತ್ತ್ವಮೀಮಾಂಸಾ

ತು ಕಾರ್ಯತ್ವೇಽಪಿ ನಿತ್ಯತ್ವಾತ್ .

ಅಥಾತ್ರ ಶಾಸ್ತ್ರೇ ಚತಸ್ರೋ ವಿಧಾಃ .ಪ್ರಕೃತಿರ್ವಿಕೃತಿರುಭಯಮನುಭಯಂಚೇತಿ .

ತತ್ರ ಜಗತೋ ಮೂಲಕಾರಣಭೂತಂ ಪ್ರಧಾನಂ ನ ವಿಕಾರಃ ಕಿಂತು ಪ್ರಕೃತಿರೇವ
ಪ್ರಕರೋತೀತಿ ಪ್ರಕೃತಿಃ ಸತ್ತ್ವರಜಸ್ತಮಸಾಂ ಸಾಮ್ಯಾವಸ್ಥಾ .ಅಸ್ಯಾಶ್ಚ
ಮೂಲಾಂತರಮನವಸ್ಥಾಭಯಾನ್ನಾಸ್ತೀತಿ ಮೂಲಪ್ರಕೃತಿರಿತ್ಯುಚ್ಯತೇ . ಸೈವ
ಶಾಸ್ತ್ರಾಂತರೇ
ಅವಿದ್ಯಾಮಾಯಾಶಬ್ದೇನೋಚ್ಯತೇ .ಏತದೇವಾವ್ಯಕ್ತಂ ಸತ್ತ್ವಾದೀನಾಂ ಗುಣಾನಾಂ
ವೈಷಮ್ಯೇ
ಸತಿ ವ್ಯಕ್ತಮಿತ್ಯುಚ್ಯತೇ .ಯಥಾಹಿ ಸಮುದ್ರಜಲೇ ಚಲಿತಾಚಲಿತಪ್ರದೇಶಾಃ .
ಏವಂ ತ್ರಿಗುಣಾತ್ಮಿಕೇ ಪ್ರಧಾನೇ ಪರಿಣಾಮವಾಂಸ್ತದ್ವಿಧುರಶ್ಚ ಪ್ರದೇಶಃ . ತತ್ರ
ಪ್ರಕೃತಿವಿಕಾರೇಷು ಮಧ್ಯೇ ಆದ್ಯೋ ವಿಕಾರೋ ಮಹಾನಿತ್ಯುಚ್ಯತೇ ಸ
ಏತದ್ಬುದ್ಧಿಲಕ್ಷಣಃ .
ಸ ಆಹಮಹಾನ್ಸಾತ್ತ್ವಿಕೋ ರಾಜಸಸ್ತಾಮಸಶ್ಚೇತಿ ತ್ರಿವಿಧಃ .ಬುದ್ಧೇಸ್ತು ಪ್ರಥಮೋ
ವಿಕಾರೋಽಹಂಕಾರಃ .ಏತೇ ಚ ಮಹದಾದಯಃ ಪ್ರಕೃತಯೋ ವಿಕೃತಯಶ್ಚ .
ತಥಾಹಿ ಮಹತ್ತತ್ತ್ವಮಹಂಕಾರಸ್ಯ ಪ್ರಕೃತಿರ್ವಿಕೃತಿಶ್ಚ ಮೂಲಪ್ರಕೃತೇಃ .
ಅಯಂ ಹಿ ಕ್ರಮಃ ಪ್ರಕೃತೇರ್ಮಹಾನ್ಮಹತೋಽಹಂಕಾರಂ ಅಹಂಕಾರಾತ್ಪಂಚ
ತನ್ಮಾತ್ರಾಃ ತಾಭ್ಯಃ ಪಂಚ ಭೂತಾನಿ ತನ್ಮಾತ್ರಾಣಿ ಪುನಃ ಕ್ಷೀರದಧ್ಯೋರಂತರಾಲೇ
ಕಲಲಪರಿಣಾಮಾತ್ಪರಿಣತಾನಿ ಸೂಕ್ಷ್ಮಭೂತಾನಿ ಕುಸುಮಸೌರಭ್ಯೇನ
ಸೂಕ್ಷ್ಮಸ್ಥೂಲತಯೋಪಲಕ್ಷ್ಯಮಾಣಂ ಗುಣವೈಷಮ್ಯಮೇವ ತನ್ಮಾತ್ರಶಬ್ದೇನ
ಭೂತಶಬ್ದೇನ ಚೋಚ್ಯತೇ .ಪಂಚ ಭೂತಾನಿ ಏಕಾದಶೇಂದ್ರಿಯಾಣಿ ಚೇತಿ ಏಷ
ಷೋಡಶಕೋ ಗಣಸ್ತು ವಿಕಾರ ಏವ ನ ಪ್ರಕೃತಿಃ .ಪುರುಷಸ್ತ್ವಾತ್ಮಾ ನ ಪ್ರಕೃತಿರ್ನ
ವಿಕೃತಿಃ . ತದೇತದಾಹುಃ .
ಮೂಲಪ್ರಕೃತಿರವಿಕೃತಿರ್ಮಹದಾದ್ಯಾಃ ಪ್ರಕೃತಿವಿಕೃತಯಃ ಸಪ್ತ .
ಷೋಡಶಕಸ್ತು ವಿಕಾರೋ ನ ಪ್ರಕೃತಿರ್ನ ವಿಕೃತಿಃ ಪುರುಷಃ .. ಇತಿ .

ಅಥ ಶಾಸ್ತ್ರಪರಿಭಾಷಾ .ದೃಷ್ಟಮನುಮಾನಮಾಪ್ತವಚನಂಚೇತಿ ತ್ರಿವಿಧಂ
ಲೌಕಿಕಂ ಪ್ರಮಾಣಂ .ಆರ್ಷಂ ತು ವಿಜ್ಞಾನಂಯೋಗಿನಾಮೇವೇತಿ ತದತ್ರ ನೋಕ್ತಂ
. ತತ್ರ
ಪೃಥಿವ್ಯಾದಯಃ ಸುಖಾದಯಶ್ಚಾಸ್ಮದಾದೀನಾಂ ವಿಷಯಾಃ . ತನ್ಮಾತ್ರಲಕ್ಷಣಾಸ್ತು
ದೇವಾನಾಂ
ಯೋಗಿನಾಂ ಚ ವಿಷಯಾ ನ ತ್ವಸ್ಮದಾದೀನಾಂ ತೇಷಾಂ ಚೇಂದ್ರಿಯೈಃ ಸಂಬಂಧಃ
ಸನ್ನಿಕರ್ಷಃ .

ಏವಂಚ ವಿಷಯಸಂಬದ್ಧೇಂದ್ರಿಯಾಶ್ರಿತೋ ಯೋ ಬುದ್ಧಿಧರ್ಮೋಽಧ್ಯವಸಾಯಃ
ಸ
ಏವಪ್ರಮಾಣಂ .ಅಯಂಹಿಕ್ರಮಃ .ವಿಷಯಸಂಬದ್ಧಾನಾಮಿಂದ್ರಿಯಾಣಾಂವೃತ್ತೌ
ಸತ್ಯಾಂ ಬುದ್ಧೇಸ್ತು ತಮೋಭಿಭವೇ ಸತಿಯಃ ಸತ್ತ್ವಸಮುದ್ರೇಕಃ ಸೋಽಧ್ಯವಸಾಯ
ಇತಿ
ಜ್ಞಾನಮಿತಿ ವೃತ್ತಿಶ್ಚಾಖ್ಯಾಯತೇ . ತದಿದಂ ಪ್ರತ್ಯಕ್ಷಪ್ರಮಾಣಂ .ಅಸ್ಮಾಚ್ಚ
ಯಶ್ಚೇತನಾಶಕ್ತೇರನುಗ್ರಹಸ್ತತ್ಫಲಂ ಪ್ರಮಾ ಬೋಧಃ .ಬುದ್ಧಿಸತ್ತ್ವಂ ಹಿ
ಪ್ರಾಕೃತತ್ವಾದಚೇತನಮಿತಿ ತದೀಯೋಽಧ್ಯವಸಾಯೋಽಪ್ಯಚೇತನಃ ಘಟಾದಿವತ್ .

ಏವಂ ಹಿ ಬುದ್ಧಿಸತ್ತ್ವಸ್ಯ ಪರಿಣಾಮಭೇದಾಃ ಸುಖಾದಯೋಽಪ್ಯಚೇತನಾಃ .

ಪುರುಷಸ್ತು
ಸುಖಾದ್ಯನನುಷಂಗೀಚೇತನಃ .ಸೋಽಯಂಬುದ್ಧಿತತ್ತ್ವವರ್ತ್ತಿನಾಜ್ಞಾನಸುಖಾದಿನಾ
ತತ್ಪ್ರತಿಬಿಂಬಿತೋ ಬುದ್ಧಿಸಾದೃಶ್ಯಪ್ರಾಪ್ತ್ಯಾ ಜ್ಞಾನಸುಖಾದಿಮಾನಿವ ಭವತಿ
ಚಿತಿಸಾದೃಶ್ಯಪ್ರಾಪ್ತ್ಯಾ ಚ ಅಚೇತನಾಪಿ ಬುದ್ಧಿಸ್ತದವಧ್ಯವಸಾಯಶ್ಚ ಚೇತನ
ಇವ ಭವತಿ .ಚಾರ್ವಾಕಾಸ್ತು ಪ್ರತ್ಯಕ್ಷಾನ್ಯತ್ ನ ಮಾನಮಿತಿ ವದಂತಿ . ತನ್ಮತೇ
ಸಂದಿಗ್ಧವಿಪರ್ಯಯಸ್ತು ಪುರುಷಬೋಧನಂನೋಪಪದ್ಯೇತ .ನಹಿಪುರುಷಾಂತರಗತಃ
ಸಂಶಯಃ ಅನುಮಾನಂ ಕಥನಂ ವಿನಾ ವಾ ಜ್ಞಾತುಂ ಶಕ್ಯಃ .
ಪ್ರಮಾಣಾಂತರಾಣಿ ತ್ವತ್ರೈವಾಂತರ್ಭವಂತಿ . ತಥಾಹಿ ಉಪಮಾನಂ ತಾವತ್
ಗೋಸದೃಶೋ ಗವಯಇತಿವಾಕ್ಯಂ ತಜ್ಜನಿತೋ ಬೋಧೋ ಶಬ್ದ ಏವಾಂತರ್ಭವತಿ
ಚಕ್ಷುಃಸಂನಿಕೃಷ್ಟಸ್ಯ ಗವಯಸ್ಯ ಯತ್ ಗೋಸಾದೃಶ್ಯಜ್ಞಾನಂ ತತ್ಪ್ರತ್ಯಕ್ಷಮೇವ .

ಏವಂ ಜೀವತಶ್ಚೈತ್ರಸ್ಯ ಗೃಹಾಸತ್ತ್ವೇನ ಬಹಿಃಸತ್ತ್ವಕಲ್ಪನಮರ್ಥಾಪತ್ತಿಃ
ಸಾಪ್ಯನುಮಾನ ಏವಾಂತರ್ಭವತಿ .ವಿಮತಶ್ಚೈತ್ರೋ ಬಹಿರ್ಭವಿತುಮರ್ಹತಿ
ಗೃಹೇಷ್ವವಿದ್ಯಮಾನತ್ವಾತ್ .ಯದಾ ತ್ವವ್ಯಾಪಕಃ ಸನ್ನೇಕತ್ರಾಸ್ತಿ ತದಾನ್ಯತ್ರ ನಾಸ್ತಿ
ಯದೈಕತ್ರ ನಾಸ್ತಿ ತದಾನ್ಯತ್ರಾಸ್ತೀತಿ ವ್ಯಾಪ್ತಿಗ್ರಹಾತ್ .ಏವಮಿಹ ವಟೇಯಕ್ಷಃ
ಪ್ರತಿವಸತಿ ಇತಿ ಐತಿಹ್ಯಂ ನ ಪ್ರಮಾಣಮನಿರ್ದಿಷ್ಟಸ್ವವಕ್ತೃಕತ್ವೇನ ಸಂದೇಹಾತ್ .

ಆಪ್ತೋಕ್ತತ್ವನಿಶ್ಚಯೇ ತ್ವಾಗಮ ಏವ .ಏವಮಭಾವೋ ನಾನುಪಲಬ್ಧಿಗಮ್ಯಃ ಕಿಂತು
ಪ್ರತ್ಯಕ್ಷ ಏವ .ನ ಹಿ ಭೂತಲಸ್ಯ ಕೈವಲ್ಯಲಕ್ಷಣಾತ್ಪರಿಣಾಮವಿಶೇಷಾದನ್ಯೋ
ಘಟಾಭಾವೋ ನಾಮ .ಸರ್ವ ಏವ ಹಿ ಭಾವಾಃ ಪ್ರತಿಕ್ಷಣಂ ಪರಿಣಾಮಿನಃ ಸ ಚ
ಪರಿಣಾಮಭೇದ ಐಂದ್ರಿಯಕ ಏವೇತ್ಯಲಂ .

ತತ್ರ ಸೂಕ್ಷ್ಮಸ್ಯಾವ್ಯಕ್ತಸ್ಯಾಪ್ರತ್ಯಕ್ಷತ್ವೇಽಪಿ ಮಹದಾದಿಕಾರ್ಯೇಣ
ತದನುಮೀಯತೇ . ತಥಾಹಿ ಸದೇವ ಕಾರ್ಯಂ ಕಾರಣವ್ಯಾಪಾರಾತ್ಪ್ರಾಗಪಿ .

ಅಸತೋ

ಹಿ ಸತ್ತ್ವಂ ದುಷ್ಕರಂ ನಹಿ ನೀಲಂ ಶಿಲ್ಪಿಸಹಸ್ರೇಣಾಪಿ ಪೀತಂ ಶಕ್ಯಂ
ಕರ್ತುಂ . ಕಿಂತು ತಿಲೇಷು ಪೀಡನೇನ ತೈಲಸ್ಯೇವ ಆವಿರ್ಭಾವಮಾತ್ರಮುತ್ಪತ್ತಿಃ
ತಿರೋಭಾವ ಏವ ವಿನಾಶಃ . ಕಿಂಚಾಸಂಬದ್ಧಸ್ಯಾಪಿ ಕಾರ್ಯಸ್ಯ ಜನ್ಯತ್ವೇ
ಸಂಬದ್ಧತ್ವಾವಿಶೇಷಾತ್ಸರ್ವಂ ಕಾರ್ಯಂ ಸರ್ವಸ್ಮಾದ್ಭವೇದಿತಿ ಕಾರ್ಯಸಂಬದ್ಧಸ್ಯೈವ
ಕಾರಣಸ್ಯ ಜನಕತ್ವಮುಪೇಯಂ . ನ ಚ ಸದಸತೋಃ ಸಂಬಂಧೋಽಸ್ತೀತಿ
ಸತ್ಕಾರ್ಯಂ .

ಕಿಂಚ ತಂತುಧರ್ಮತ್ವಾತ್ತಂತೂಪಾದೇಯತ್ವಾಚ್ಚ ನ ಪಟಸ್ಯಾರ್ಥಾಂತರತ್ವಂ
ಯನ್ನೈವಂ ತನ್ನೈವಂ ಯಥಾ ಘಟಪಟೌ . ತಥಾ ಅರ್ಥಾಂತರಯೋಃ
ಸಂಯೋಗೋ ವಾ
ಭವತಿಯಥಾ ಕುಂಡಬದರಯೋಃ ಅಪ್ರಾಪ್ತಿರ್ವಾ ಭವತಿ ಹಿಮವದ್ವಿಂಧ್ಯಯೋಃ .
ತಸ್ಮಾದ್ಯಥಾ ಕೂರ್ಮಶರೀರೇ ಕೂರ್ಮಾಂಗಾನಿ ನಿವಿಶಮಾನಾನಿ ತಿರೋಭವಂತಿ ನ
ತತ್ರ
ತಾನ್ಯುತ್ಪದ್ಯಂತೇ ನವಿನಶ್ಯಂತಿವಾಏವಮೇಕಸ್ಮಾತ್ಸುವರ್ಣಾದೇರ್ಮುಕುಟಾದಿಪ್ರಾದುರ್ಭಾವ
ಏವೋತ್ಪತ್ತಿಃ .ಏವಂಚ ಮಹದಾದಿಕಾರ್ಯಂ ಪ್ರಧಾನೇಽಭಿನಿವಿಶತೇ ಅವ್ಯಕ್ತಂ
ಭವತಿ ಇತಿ . ಕಾರಣೇ ಸತ್ತ್ಯೇವ ಕಾರ್ಯಸ್ಯ ವಿಭಾಗಾವಿಭಾಗಾಭ್ಯಾಮವ್ಯಕ್ತಂ
ಕಾರಣಮಸ್ತೀತಿ ಗಮ್ಯತೇ . ತಚ್ಚಾವ್ಯಕ್ತಂ ನಿತ್ಯಂ ವ್ಯಾಪಕಂ ಚ ಸರ್ವಂ ಕಾರ್ಯಂ
ವ್ಯಾಪ್ನೋತಿ ತಥಾ ನಿಃಕ್ರಿಯಂ ಕ್ವಚಿದಪ್ಯನಾಶ್ರಿತಂಚ ಏವಂ ನಿರವಯವಂ
ಸ್ವತಂತ್ರಂ ಚ .ಏತದ್ವಿಪರೀತಂತು ವ್ಯಕ್ತಂ .ಏವಂ ವ್ಯಕ್ತಮವ್ಯಕ್ತಂ ಚ
ಸುಖದುಃಖಮೋಹರೂಪಗುಣತ್ರಯಾನ್ವಿತಮಚೇತನಂ ಪ್ರಸವಧರ್ಮಿ ಚ
ತದ್ವಿಪರೀತಃ
ಪುರುಷಃ ಸುಖಾದಯಶ್ಚ ಗುಣಾಃ ಸತ್ತ್ವರಜಸ್ತಮೋರೂಪಾಃ . ಸತ್ತ್ವಸ್ಯ
ಪ್ರಯೋಜನಂ
ತು ಪ್ರಕಾಶಃ ರಜಸ್ತು ತಸ್ಯ ಪ್ರವರ್ತಕಂ ತಮಸ್ತು ನಿಯಾಮಕಂಯದಿ ಹಿ ತಮಸಾ
ಗುರುಣಾನಿಯಮ್ಯೇತ ತದಾ ರಜಃ ಲಘುಸತ್ತ್ವಂ ಸರ್ವತ್ರ ಪ್ರವರ್ತ್ತಯೇತ್ .ಯಥಾ
ಸತ್ತ್ವಂ ರಜಸ್ತಮಸೀ ಅಭಿಭೂಯ ಶಾಂತಾ ವೃತ್ತಿಮಧಿಗಚ್ಛತಿ ಯಥಾ ಚ ರಜಃ
ಸತ್ತ್ವರಜಸೀ ಅಭಿಭೂಯ ಘೋರಾಂ ತಥಾ ತಮಃ ಸತ್ತ್ವರಜಸೀ ಅಭಿಭೂಯ
ಮೂಢಾಮಿತಿ .

ಯದ್ಯಪ್ಯೇತೇ ಪರಸ್ಪರಂ ವಿರೋಧಶೀಲಾಃ ತಥಾಪಿಯಥಾ ವಾತಪಿತ್ತಶ್ಲೇಷ್ಮಾಣಃ
ಪರಸ್ಪರವಿರೋಧಿನಃ ಶರೀರಧಾರಣರೂಪೈಕಕಾರ್ಯಕಾರಿಣಃ ಏವಮೇತೇಽಪಿ .

ಏವಂ

ಸುಖಹೇತುತ್ವಾತ್ಸತ್ತ್ವಂ ಸುಖಾತ್ಮಕಂ ದುಃಖಹೇತುತ್ವಾದ್ದುಃಖಾತ್ಮಕಂ ರಜಃ
ಯನ್ಮೋಹಕಂ
ತತ್ತಮಃ . ತೇ ಚ ಸುಖದುಃಖಮೋಹಾಃ ಪರಸ್ಪರವಿರೋಧಿನಃ ಸ್ವಾನುರೂಪಾಣ್ಯೇವ
ಪರಸ್ಪರಂ ವಿರುದ್ಧಾನಿ ಸುಖದುಃಖಮೋಹಾತ್ಮಕಾನಿ ನಿಮಿತ್ತಾನಿ ಕಲ್ಪಯಂತಿ .

ತಥಾಹಿ
ಏಕೈವ ಸ್ತ್ರೀ ಸ್ವಾಮಿನಂ ಪ್ರತಿ ಸುಖರೂಪಸದ್ಭಾವಾತ್ತಂ ಸುಖಾಕರೋತಿ ಸಪತ್ನೀಸ್ತು
ದುಃಖಾಕರೋತಿಏವಮತ್ರಾಪ್ಯೇಕಸ್ಯಾಪಿನಿಮಿತ್ತಭೇದಾದ್ಭೇದಃ .ಸುಖಪ್ರಕಾಶಲಾಘವೈಸ್ತು
ಪರಸ್ಪರಮವಿರೋಧಾನ್ನ ನಿಮಿತ್ತಭೇದಾಃ ಕಲ್ಪ್ಯಂತೇ .ಸರ್ಗಾದೌ ತು ಪರಿಣಾಮಸ್ವಭಾವಾ
ಗುಣಾಃ ಕ್ಷಣಮಪ್ಯಪರಿಣಮಯ್ಯ ನ ತಿಷ್ಠಂತೀತಿ ಸತ್ತ್ವಂ ಸತ್ತ್ವರೂಪತಯಾ ರಜೋ
ರಜೋರೂಪತಯಾ ತಮಸ್ತಮೋರೂಪತಯಾ ಪ್ರವರ್ತ್ತತೇ . ಯಥಾಹಿ
ಘನವಿಮುಕ್ತಜಲಾನಾಂ
ಜಂಬೀರಕರವೀರನಾರಿಕೇರಾದ್ಯಾಶ್ರಯಭೇದಾದಸ್ತಿ ಭೇದಃ ಏವಮೇಕರೂಪಾಣಾಮಪಿ
ಗುಣಾನಾಂ
ಪ್ರತಿಗುಣಾಶ್ರಯವಿಶೇಷಾದನೇಕರೂಪತಾ .ಆತ್ಮಾ ತು ವ್ಯಕ್ತಾವ್ಯಕ್ತಸಂಘಾತಭಿನ್ನಃ .
ಪರಾರ್ಥೋ ಹಿ ಸಂಘಾತೋ ಭವತಿ .ಯಥಾ ಶಯನಾಸನಾದಯಃ ಸಂಘಾತಾಃ
ಶರೀರಾರ್ಥಾ ದೃಷ್ಟಾಃ . ಕಿಂಚಯಥಾ ರಥಾದಿಯಂತ್ರ್ಯಾದಿನಾಧಿಷ್ಠಿತಂ
ಏವಂ ತ್ರಿಗುಣಾತ್ಮಕಮಪಿ ಪರೇಣ ಕೇನಚಿದಧಿಷ್ಠೀಯಮಾನಂಯುಕ್ತಂ .ಸ ಚಾತ್ಮಾ
ಪ್ರತಿಶರೀರಂ ಭಿನ್ನಃ ನ ಹ್ಯೇಕಸ್ಮಿನ್ ಸುಖಿನಿ ಸರ್ವೇ ಸುಖಿನಃ .ಸ ಚಾಯಂ ಪುರುಷಃ
ಸಾಕ್ಷೀ ಚ ಭವತಿ ಪ್ರಕೃತಿರ್ಹಿ ಸ್ವವಿಷಯಚರಿತಂ ಪುರುಷಾಯ ಪ್ರದರ್ಶಯತಿ .

ತಥಾಹಿ ಲೋಕೇ ಅರ್ಥಿಪ್ರತ್ಯರ್ಥಿನೌ ವಿವಾದವಿಷಯಂ ಸಾಕ್ಷಿಣೇ ದರ್ಶಯತಃ .

ಏವಂ
ಚಾಯಂ ದ್ರಷ್ಟಾಪಿ ಭವತಿ . ತಥಾ ಅತ್ರೈಗುಣಾದಸ್ಯ ಕೈವಲ್ಯಂ ಚ ಧರ್ಮಃ .
ಆತ್ಯಂತಿಕೋಹಿದುಃಖತ್ರಯಾಭಾವಃ ಕೈವಲ್ಯಂ .ಅತಏವಾತ್ರಿಗುಣತ್ವಾನ್ಮಧ್ಯಸ್ಥೋಽಪಿ
ಭವತಿ ಸುಖೀ ಹಿ ಸುಖೇ ತೃಪ್ಯನ್ ದುಃಖೀ ದ್ವಿಷನ್ಮಧ್ಯಸ್ಥೋ ನ ಭವತಿ .

ಆತಏವೋಭಯರಾಹಿತ್ಯಾದುದಾಸೀನಇತ್ಯುಚ್ಯತೇ .ಏವಮಪ್ರಸವಧರ್ಮಿತಾದಕರ್ತಾಽಪಿ
.

ಯದ್ಯಪಿ ಚೇತನೋಽಹಂ ಕರೋಮೀತಿ ಕೃತಿಚೈತನ್ಯಯೋರೈಕಾಧಿಕರಣ್ಯಂ
ಪ್ರತೀಯತೇ
ತಥಾಪಿ ಪುರುಷಪ್ರಧಾನಾದಿಸಂಬಂಧಾತ್ಪುರುಷಚೈತನ್ಯಮವ್ಯಕ್ತೇ ಗುಣಕರ್ತೃತ್ವಂ
ಚ ಪುರುಷೇ ಉಪಚರ್ಯತೇ .ಭೋಗ್ಯಂ ಹಿ ಪ್ರಧಾನಂ ಭೋಕ್ತಾರಮಂತರೇಣ ನ
ಸಂಭವತಿ ಇತಿ ಭವತಿ ತಸ್ಯ ಭೋಕ್ತ್ರಪೇಕ್ಷಾ ಪುರುಷಸ್ತು ಭೋಗ್ಯೇನ ಪ್ರಧಾನೇನ

ಸಂಯುಕ್ತಸ್ತದ್ಗತಂ ದುಃಖಮಾತ್ಮನ್ಯಭಿಮನ್ಯಮಾನಃ ಕೈವಲ್ಯಂ ಪ್ರಾರ್ಥಯತೇ .

ತಚ್ಚ ಸತ್ತ್ವಪುರುಷಾನ್ಯತಾಖ್ಯಾತಿನಿಬಂಧನಂ ನ ಚ ಸತ್ತ್ವಪುರುಷಾನ್ಯತಾಖ್ಯಾತಿಃ
ಪ್ರಧಾನಮಂತರೇಣೇತಿ ಕೈವಲ್ಯಾರ್ಥಂ ಪುರುಷಃ ಪ್ರಧಾನಮಪೇಕ್ಷತ ಇತಿ ತಯೋಃ
ಸಂಯೋಗಃ ಅತ ಏವ ಸಂಯೋಗೋ ನ ಮಹದಾದಿಸರ್ಗಮಂತರೇಣ
ಭೋಗಾಯ ಕೈವಲ್ಯಾಯ ಚ
ಪರ್ಯಾಪ್ತ ಇತಿ ಸಂಯೋಗ ಏವ ಭೋಗಾಪವರ್ಗಾರ್ಥಂ ಸರ್ಗಂ ಕರೋತೀತಿ ..

ಅಥವಿವೇಕಜ್ಞಾನೋಪಯೋಗಿನೀಬುದ್ಧಿರ್ನಿರೂಪ್ಯತೇ .ತಸ್ಯಾಶ್ಚ ವ್ಯಾಪಾರೋಽಧ್ಯವಸಾಯಃ
ತದಭಿನ್ನಃ .ಏಷ ಬುದ್ಧೇರ್ಲಕ್ಷಣಂ ಸಮಾನಾಸಮಾನಜಾತೀಯವ್ಯವಚ್ಛೇದಕತ್ವಾತ್ .

ತಥಾಹಿ ಸರ್ವೋಽಪಿ ವ್ಯವಹರ್ತಾಽಹಮತ್ರಾಧಿಕೃತ ಇತಿ ಅಭಿಮತ್ಯ
ಮಯಾ ಏತತ್ಕರ್ತವ್ಯಮಿತಿ ಅಧ್ಯವಸ್ಯತಿ ತತಶ್ಚ ಪ್ರವರ್ತತೇ . ತತ್ರ
ಚಿತಿಸನ್ನಿಧಾನಾದಾಪನ್ನಚೈತನ್ಯಾಯಾ ಬುದ್ಧೇರ್ಯೋಽಯಂ ಕರ್ತವ್ಯಮಿತಿ
ವಿನಿಶಯಯಃ ಸೋಽಧ್ಯವಸಾಯಃ . ತತ್ರ ಧರ್ಮೋಯಾಗಾದ್ಯನುಷ್ಠಾನಜನಿತಃ .
ಜ್ಞಾನಂ ಗುಣಪುರುಷಾನ್ಯತಾಖ್ಯಾತಿಃ .ವೈರಾಗ್ಯಂ ರಾಗಾಭಾವಃ .
ಏವಮೈಶ್ವರ್ಯಮಪಿ ಬುದ್ಧಿಧರ್ಮೋ ಯತೋಽಣಿಮಾದಿಪ್ರಾದುರ್ಭಾವಃ .

ಅಹಮತ್ರ
ಶಕ್ತಃಮತ್ತೋ ನಾನ್ಯೋಽತ್ರಾಧಿಕೃತಃ ಅತೋಽಹಮಸ್ಮಿ ಇತ್ಯಾದಿಕೋಯೋಽಭಿಮಾನಃ
ಸೋಽಹಂಕಾರವ್ಯಾಪಾರತ್ವಾದಹಂಕಾರಃ . ತಮುಪಜೀವ್ಯ ಹಿ ಬುದ್ಧಿರಧ್ಯವಸ್ಯತಿ
ಕರ್ತ್ತವ್ಯಮೇತನ್ಮಯೇತಿಅಹಂಕಾರಾಚ್ಚ ದ್ವಿವಿಧಃ ಸರ್ಗಃ ಸಾತ್ತ್ವಿಕಾದೇಕಾದಶೇಂದ್ರಿಯಾಣಿ
ತಾಮಸಾತ್ತು ಪಂಚತನ್ಮಾತ್ರಾಃ . ರಜಸಸ್ತು ತತ್ಪ್ರವರ್ತಕತ್ವಮಾತ್ರಾತ್ಕಾರಣತ್ವಂ .

ಸಾತ್ತ್ವಿಕರಾಜಸತಾಮಸಾಹಂಕಾರಾಣಾಮೇವ ಕ್ರಮೇಣ ವೈಕಾರಿಕಸ್ತೈಜಸೋ
ಭೂತಾದಿರಿತಿ
ಸಂಜ್ಞಾಃ .ಚಕ್ಷುಃಶ್ರೋತ್ರಘ್ರಾಣರಸನತ್ವಗಾಖ್ಯಾನಿ ಬುದ್ಧೀಂದ್ರಿಯಾಣಿ .

ವಾಕ್ಪಾಣಿಪಾದಪಾಯೂಪಸ್ಥಾನಿ ಕರ್ಮೇಂದ್ರಿಯಾಣಿ .ಮನಉಭಯಾತ್ಮಕಂ
ಬುದ್ಧೀಂದ್ರಿಯಂ ಕರ್ಮೇಂದ್ರಿಯಂಚ .ಚಕ್ಷುರಾದೀನಾಂ ಚ ಮನೋಧಿಷ್ಠಿತಾನಾಂ
ಸ್ವವಿಷಯೇಷು ಪ್ರವೃತ್ತೇಃ .ಪ್ರಥಮಂ ವಸ್ತುದರ್ಶನಂತಂತರಂ
ಬಾಲಮೂಕಾದಿವನ್ನಿರ್ವಿಕಲ್ಪಾತ್ಮಕಂ ಸಾಮಾನ್ಯತೋ ಜ್ಞಾನಮುತ್ಪದ್ಯತೇ .ಪಶ್ಚಾಚ್ಚ
ವಸ್ತುಧಮೈರ್ಜಾತ್ಯಾದಿಭಿರ್ಯೋಽಧ್ಯವಸಾಯಃ ಸ ಸಂಕಲ್ಪಾಖ್ಯೋ ಮನಸೋ
ವ್ಯಾಪಾರಃ .ಏಕಸ್ಮಾದಹಂಕಾರಾದೇಕಾದಶವಿಧಾನಿಇಂದ್ರಿಯಾಣಿಭವಂತೀತ್ಯತ್ರ ತು
ಶಬ್ದಾದ್ಯುಪಭೋಗಸಂಪ್ರವರ್ತಕಾದೃಷ್ಟಭೇದ ಏವ ನಿಯಾಮಕಃ .ಅದೃಷ್ಟಭೇದಸ್ತು
ಗುಣಪರಿಣಾಮ ಏವ . ಪಂಚಬುದ್ಧೀಂದ್ರಿಯಾಣಾಂ ಸಂಬದ್ಧವಸ್ತ್ವಾಲೋಚನಂ
ವೃತ್ತಿಃ

ವಾಗಾದಿಕರ್ಮೇಂದ್ರಿಯಾಣಾಂ ತು ವಚನಾದಯೋ ವೃತ್ತಯಃ . ಏವಂ
ಮಹತೋಽಧ್ಯವಸಾಯಃ
ಅಹಂಕಾರಸ್ಯಾಭಿಮಾನಃ ಸಂಕಲ್ಪೋಮನಸೋವೃತ್ತಿರ್ವ್ಯಾಪಾರಃ .ಕಾರ್ಯಕರಣಾಭಿಮುಖಾನಾಂ
ಕರಣಾನಾಂ ವೃತ್ತಿಸಂಕರಸ್ತು ನ ಭವತಿ .ಯಥಾಹಿ ಪರಾವಸ್ಕಂದಾಯ ಪ್ರವೃತ್ತಾಃ
ಶಾಕ್ತೀಕಯಾಷ್ಟೀಕಾದಯಃಸ್ವಂ ಸ್ವಂ ಶಕ್ತ್ಯಾದಿಕಮೇವಾದದತೇ ನಪರಸ್ಪರಯಷ್ಟ್ಯಾದಿಕಂ
.

ನನುಯಾಷ್ಟೀಕಾನಾಂ ಚೇತನತ್ವಾದಸ್ತು ತಥಾ ಪ್ರವೃತ್ತಿಃ ಕರಣಾನಾಂ ತ್ವಚೇತನಾನಾಂ
ಪ್ರವೃತ್ತೇರಯುಕ್ತತ್ವಾತ್ತತ್ಸ್ವರೂಪಸಾಮರ್ಥ್ಯೋಪಭೋಗಾಭಿಜ್ಞ ಅಧಿಷ್ಠಾತಾ
ಸ್ವೀಕಾರ್ಯ
ಇತಿ ಚೇನ್ನ ತತ್ಪ್ರವೃತ್ತೌ ಪುರುಷಾರ್ಥಸ್ಯ ಹೇತುತ್ವಾತ್ ಏತಚ್ಚೋಪಪಾದಯಿಷ್ಯತಿ .

ಕರಣಾನಿ ತು ತ್ರಯೋದಶ . ಕರಣತ್ವಂ ತು ಶಬ್ದಸ್ಪರ್ಶಾದಿಪ್ರಕಾಶನಂ
ಕರ್ಮೇಂದ್ರಿಯಾಣಾಂ ತು ವಚನಾದಿವ್ಯಾಪಾರಃ .ಏತದ್ಬಾಹ್ಯಕರಣಂ
ವರ್ತ್ತಮಾನಕಾಲಮಂತಷ್ಕರಣಂ ತು ತ್ರಿಕಾಲಂ .ನದೀಪೂರಭೇದಾದಭೂದ್ವೃಷ್ಟಿಃ
ಅಸ್ತಿ ಧೂಮಾದಿಹಾಗ್ನಿಃ ಪಿಪೀಲಿಕಾಂಡಸಂಚರಣಾದ್ಭವಿಷ್ಯತಿ ವೃಷ್ಟಿರಿತಿ
ಪ್ರತ್ಯಯಾತ್ .ಯೇ ತು ವೈಶೇಷಿಕಾಃ ಕಾಲಮೇಕಮತಿರಿಕ್ತಂ ಸ್ವೀಕುರ್ವತೇ .

ತನ್ಮತೇಽಪ್ಯತೀತಾನಾಗತಾದಿವ್ಯವಹಾರಭೇದಃ ಉಪಾಧಿಭೇದಾದೇವ ಭವತಿ ಏವಂ
ಚ
ತೈಸ್ತೈರುಪಾಧಿಭಿರೇವಾತೀತಾನಾಗತಾದಿಭೇದಸಿದ್ಧೌ ಕಿಮತಿರಿಕ್ತಕಾಲಸ್ವೀಕಾರೇಣೇತಿ
ಸಾಂಖ್ಯಾಃ . ಏಷಾಂ ಚೇಂದ್ರಿಯಾಣಾಮ ಪ್ರಧಾನಾಪ್ರಧಾನಭಾವೋಽಪ್ಯಸ್ತಿ .

ಯಥಾಹಿ
ಗ್ರಾಮಾಧ್ಯಕ್ಷಾ ಕರ್ಷಕಾದಿಭ್ಯಃ ಕರಮಾದಾಯ ವಿಷಯಾಧ್ಯಕ್ಷಾಯ ಪ್ರಯಚ್ಛಂತಿ
ವಿಷಯಾಧ್ಯಕ್ಷಶ್ಚ ಸರ್ವಾಧ್ಯಕ್ಷಾಯಸಚಭೂಪತಯೇಏವಂಬಾಹ್ಯೇಂದ್ರಿಯಾಣ್ಯಾಲೋಚ್ಯ
ಮನಸೇ ಸಮರ್ಪಯಂತಿಮನಶ್ಚ ಸಂಕಲ್ಪ್ಯಾಹಂಕಾರಾಯಅಹಂಕಾರಶ್ಚಾಭಿಮತ್ಯ
ಬುದ್ಧೌ ಸರ್ವಾಧ್ಯಕ್ಷಾಯಾಮಿತಿ .ಏತೇ ಚ ಬುದ್ಧೀಂದ್ರಿಯಮನೋಹಂಕಾರಾ
ಗುಣವಿಶೇಷಾ ಗುಣಾನಾಂ ಸತ್ತ್ವರಜಸ್ತಮಸಾಂ ವಿಕಾರಾಃ ಪರಸ್ಪರಂ ವಿರುದ್ಧಾಂ
ಅಪಿ
ಪುರುಷಾರ್ಥೇನೈಕವಾಕ್ಯತಾಪನ್ನಾಃ ಯಥಾ ಸಂತಮಸಾಪನಯನೇನ ಪ್ರಕಾಶಾಯ
ಮಿಲಿತಾ
ವರ್ತಿತೈಲವಹ್ನಯಃ ಪ್ರದೀಪೋ ಭವತಿ .ನನು ಕಸ್ಮಾದ್ಬುದ್ಧೌ ಪ್ರಯಚ್ಛಂತಿ
ನ ಪುನರಹಂಕಾರಾಯಮನಸೇ ವೇತಿ ಚೇನ್ನ ಪುರುಷಾರ್ಥಸ್ಯ ಪ್ರಯೋಜಕತಯಾ
ಸಾಕ್ಷಾತ್ಸಾಧನಂ ಪ್ರಧಾನಂ ಬುದ್ಧಿರೇವ ಅಹಂಕಾರಾದಯಸ್ತು ತಂ ಪ್ರತಿ ಗೌಣಾಃ .
ಅಸ್ಮದಾದಿಭಿಃ ಪರಸ್ಪರವ್ಯಾವೃತ್ತಾನಿ ನಾನುಭೂಯಂತೇ ಇತಿ ಶಬ್ದಾದಿತನ್ಮಾತ್ರಾಣಿ

ಅವಿಶೇಷಾಃ ಸೂಕ್ಷ್ಮಾಣಿ ಚ .ಆಕಾಶಾದಿಷು ತು ಸ್ಥೂಲೇಷು ಕ್ವಚಿತ್ಸತ್ತ್ವಪ್ರಧಾನತಯಾ
ಶಾಂತಾಃ ಸುಖಾಃ ಪ್ರಸನ್ನಾ ಲಘವಃ ಕೇಚಿದ್ರಜಸ್ತಮಃಪ್ರಧಾನತಯಾ ಘೋರಾ
ಮೂಢಾಶ್ಚ .
ತೇ ವಿಶೇಷಾಃ ಪುನಃ ತ್ರಿಧಾ ಸೂಕ್ಷ್ಮಂ ಶರೀರಂ ಮಾತಾಪಿತೃಜಂ ಮಹಾಭೂತಾನಿ
ಚ .ಪ್ರಧಾನೇನಾದಿಸರ್ಗೇ ಪ್ರತಿಪುರುಷಮೇಕೈಕಮುತ್ಪಾದಿತಂ ತಥಾಽವ್ಯಾಹತಂ
ಶಿಲಾಮಪ್ಯನುಪ್ರವಿಶತಿ .ಸರ್ಗಾದಾಮಹಾಪ್ರಲಯಮವತಿಷ್ಠತೇ ಸೂಕ್ಷ್ಮಂ
ಶರೀರಂ ತಚ್ಚ ಮಹದಹಂಕಾರೈಕಾದಶೇಂದ್ರಿಯಪಂಚತನ್ಮಾತ್ರಸಮುದಾಯಃ .
ಏತಚ್ಚ ಶರೀರಂ ಭೋಗಾನರ್ಹ ಇತಿ ಸ್ಥೂಲಂ ಶರೀರಂ ಷಾಟ್ಕೌಶಿಕಮಾಶ್ರಯತಿ .

ಲೋಮಲೋಹಿತಮಾಂಸಾನಿ ಮಾತೃತಃ ಸ್ನಾಯ್ವಸ್ಥಿಮಜ್ಜಾನಃ ಪಿತೃತ ಇತಿ ಷಟ್
ಕೋಶಾಃ .
ನನು ಧರ್ಮಾಧರ್ಮನಿಮಿತ್ತಃ ಸಂಸಾರಃ ತಸ್ಯ ಚ ಸೂಕ್ಷ್ಮಶರೀರೇಽಭಾವಾತ್ಕಥಂ
ಸ್ಥೂಲಶರೀರಾಶ್ರಯಣಮಿತಿ ಚೇತ್ ನ ಧರ್ಮಾದ್ಯನ್ವಿತಬುದ್ಧ್ಯಾ ಸಂಯೋಗೇನ
ತಸ್ಯಾಪಿಧರ್ಮಾದ್ಯಭಿವಾಸಿತತ್ವಾತ್ಯಥಾಹಿಸುರಭಿಪುಷ್ಪಾದಿಸಂಬಂಧಾದ್ವಸ್ತ್ರಮಪಿ
ತದಾಮೋದವಾಸಿತಂಭವತಿ .ಧರ್ಮಾಧರ್ಮಾದಿನಿಮಿತ್ತಕಂಚಸ್ಥೂಲಶರೀರಗ್ರಹಣಂ
ತಯೋಃ ಸಂಸರ್ಗೇಣ ಸೂಕ್ಷ್ಮಶರೀರಂ ಸ್ಥೂಲಶರೀರಮಾಶ್ರಿತ್ಯ ದೇವೋ ವಾ
ಮನುಷ್ಯೋ
ವಾ ಪಶುರ್ವಾ ಭವತಿ . ಯಥಾಹಿ ನಟಸ್ತಾಂ ಭೂಮಿಕಾಮ ವಿಧಾಯ
ಧರ್ಮರಾಜೋ
ವಾ ಭವತಿ ವತ್ಸರಾಜೋ ವಾ ಭವತಿ ಇತಿ .ಹೇತುಸ್ತ್ವತ್ರ ಪುರುಷಾರ್ಥ ಏವ .

ತತ್ರೋರ್ಧ್ವಗಮನಸ್ಯ ನಿಮಿತ್ತಂ ಧರ್ಮಃ .ಏವಮಧರ್ಮೇಣಾಧೋಗತಿಃ .
ಜ್ಞಾನೇನಮೋಕ್ಷೋಽಜ್ಞಾನೇನ ಬಂಧಃ . ತತ್ತ್ವಾನಭಿಜ್ಞಸ್ಯ
ಪುರುಷಸ್ಯ ವೈರಾಗ್ಯಮಾತ್ರಾತ್ಪ್ರಕೃತ್ಯಾದಿಷ್ವಾತ್ಮಬುಧ್ಯೋಪಾಸ್ಯಮಾನೇಷು
ತತ್ರೈವ ಲಯಃ ರಾಗಾತ್ಸಂಸಾರಃ ಐಶ್ವರ್ಯಾದಿಚ್ಛಾಯಾ ಅವಿಘಾತಃ
ವಿಘಾತಶ್ಚಾನೈಶ್ವರ್ಯಾತ್ .ಅಯಂ ಬುದ್ಧಿಸರ್ಗಃ ಚತುರ್ಧಾ
ವಿಪರ್ಯಯಾಶಕ್ತಿತುಷ್ಟಿಸಿದ್ಧಿಭೇದಾತ್ . ತತ್ರ ವಿಪರ್ಯಯೋಽಜ್ಞಾನಮವಿದ್ಯಾ .
ವಿಪರ್ಯಯಃ ಪಂಚಧಾ ಅವಿದ್ಯಾಸ್ಮಿತಾರಾಗದ್ವೇಷಾಭಿನಿವೇಶಾ
ಯಥಾಸಂಖ್ಯಂ ತಮೋಮೋಹಮಹಾಮೋಹತಾಮಿಸ್ರಾಂಧತಾಮಿಸ್ರಸಂಜ್ಞಾಭೇದಾತ್
.

ಪ್ರಕೃತ್ಯಾದಿಷ್ವನಾತ್ಮಸ್ವಾತ್ಮಬುದ್ಧಿರವಿದ್ಯಾ ತಮಃ .
ದೇವಾದೀನಾಮಣಿದಾದ್ಯೈಶ್ವರ್ಯೇಷು ಶಾಶ್ವತಿಕತ್ವಾಭಿಮಾನೋಽಸ್ಮಿತಾಮೋಹಃ .
ಶಬ್ದಾದಿಷುವಿಷಯೇಷು ರಾಗಆಸಕ್ತಿರ್ಮಹಾಮೋಹಃ .ದೇವಾದೀನಾಮಸುರಾದಿಭ್ಯಃ

ಸ್ವೈಶ್ವರ್ಯಾಣಿಮಾಭಿಘಾತಭಯಮಭಿನಿವೇಶೋಽನ್ಧತಾಮಿಸ್ರಃ .ಅಶಕ್ತಿಸ್ತು
ಅಂಧತ್ವಪಂಗುತ್ವಾದಿರೂಪಾ ಕರಣವೈಕಲ್ಯಹೇತುಕಾ . ತುಷ್ಟಯೋ ದ್ವೇಧಾ
ಆಧ್ಯಾತ್ಮಿಕಾ
ಬಾಹ್ಯಾಶ್ಚ ಪ್ರಕೃತಿವ್ಯತಿರಿಕ್ತ ಆತ್ಮಾಸ್ತೀತಿ ನಿಶ್ಚಿತ್ಯ ಸಂನ್ಯಾಸಾದೇವ ತವಾಪವರ್ತೋ
ಭವಿಷ್ಯತೀತಿಉಪದೇಶಾದೌಯಾತುಷ್ಟಯಸ್ತಾ ಆಧ್ಯಾತ್ಮಿಕ್ಯಃ ಪಂಚವಿಷಯೋಪರಮಾತ್
ಯಾ ತುಷ್ಟಯಸ್ತಾ ಬಾಹ್ಯಾಃ . ಆತ್ಮವಿದ್ಯಾನಾಮಧ್ಯಯನಮನನಾದಯಃ
ಸಿದ್ಧಿಭೇದಾಃ .
ಏವಂ ನಿರೂಪಿತೋ ಬುದ್ಧಿಸರ್ಗಃ . ತನ್ಮಾತ್ರಸರ್ಗೋಽಪಿ
ದೇವಮನುಷ್ಯಪಶ್ವಾದಿಭೇದಾದ್ಬಹುಧಾ . ತತ್ರೋರ್ಧಾಧೋಮಧ್ಯಲೋಕಾಃ
ಸತ್ತ್ವರಜೋತಮೋಬಹುಲಾಃ .ನನು ಸುಖದುಃಖಾದಯಃ ಪ್ರಾಕೃತಾ ಬುದ್ಧಿಗುಣಾಃ
ಕಥಂ ಚೇತನೇ ಭವಂತೀತಿ ಚೇತ್ಸತ್ಯಂ ಪುರಿ ಲಿಂಗೇ ಶೇರತೇ ಸ ಪುರುಷಃ .
ಏವಂ ಚ ಲಿಂಗಪುರುಷಯೋಃ ಸಂಬಂಧಾಲ್ಲಿಂಗಧರ್ಮಾನಾತ್ಮನ್ಯಧ್ಯವಸ್ಯತಿ .

ಅಯಂ ಚಮಹದಾದಿ ಪೃಥಿವ್ಯಾದಿಮಹಾಭೂತಾಂತಃ ಸರ್ಗಃ ಪ್ರಕೃತ್ಯೈವ
ಕೃತಃ .ನಿಷ್ಕಾರಣತ್ವೇ ತು ಸದೈವ ಸ್ಯಾನ್ನೈವ ವಾ ಸ್ಯಾತ್ .ಈಶ್ವರಸ್ತು
ನ ತತ್ರೋಪಾದಾನಂ ಚಿತಿಶಕ್ತೇರಪರಿಣಾಮಾತ್ .ನಾಪಿ ಈಶ್ವರಾಧಿಷ್ಠಿತಾಯಾ
ಪ್ರಕೃತೇಃ ಕರ್ತೃತ್ವಂ ನಿರ್ವ್ಯಾಪಾರಸ್ಯಾಧ್ಷ್ಠಾತೃತ್ವಾಸಂಭವಾತ್  .ನಹಿ
ನಿರ್ವ್ಯಾಪಾರಸ್ತಕ್ಷಾವಾಸ್ಯಾದ್ಯಧಿತಿಷ್ಠತಿ .ನನು ಪ್ರಕೃತೇಃ ಕರ್ತೃತ್ವೇ
ತಸ್ಯಾ ನಿತ್ಯತ್ವೇನಾನುಪರಮಾತ್ಕದಾಪಿಮೋಕ್ಷೋ ನ ಸ್ಯಾದಿತಿ ಚೇನ್ನ .ಯಥಾ ಹಿ
ಓದನಕಾಮಃ ಪಕ್ವೌದನೋ ನ ಪ್ರವರ್ತತೇ ಪುನಸ್ತತ್ರ ಏವಂಯಂಯಂ ಪುರುಷಂ
ಪ್ರಕೃತಿರ್ಮೋಚಿತವತೀ ನ ತಂ ಪ್ರತಿ ಪುನಃ ಪ್ರವರ್ತತೇ .ನನ್ವಚೇತನಾಯಾಂ
ಪ್ರಕೃತೌ ಕಥಂ ಚೇತನಧರ್ಮಃ ಪ್ರವೃತ್ತಿಃ ತಸ್ಮಾದಸ್ತಿ ಪ್ರಕೃತೇರಧಿಷ್ಠಾತಾ
ಚೇತನಃ ಆತ್ಮಾನಸ್ತು ಪ್ರಕೃತಿಸ್ವರೂಪಾನಭಿಜ್ಞತ್ವಾನ್ನಾಧಿಷ್ಠಾತುಮರ್ಹಂತಿ ತಸ್ಮಾದಸ್ತಿ
ಸರ್ವಾರ್ಥದರ್ಶೀ ಪ್ರಕೃತೇರಧಿಷ್ಠಾತಾ ಸ ಚೇಶ್ವರ ಏವೇತಿ ಚೇತ್ಸತ್ಯಂ ಯಥಾಹಿ
ವತ್ವವಿವೃದ್ಧ್ಯರ್ಥಮಚೇತನಮಪಿ ಕ್ಷೀರಂ ಪ್ರವರ್ತತೇ ತಥಾ ಪ್ರಕೃತಿರಪಿ
ಪುರುಷಮೋಕ್ಷಾಯ ಪ್ರವರ್ತಿಷ್ಯತೇ .ನ ಚೇಶ್ವರಾಧಿಷ್ಠಾನತ್ವೇನ ಕ್ಷೀರೇ
ಪ್ರವೃತ್ತಿಃ ಶಂಕಯಾ .ದ್ವಿಧಾ ಹಿ ಪ್ರವೃತ್ತಿರ್ಭವತಿ ಸ್ವಾರ್ಥಾಯ ಕಾರುಣ್ಯಾಯ
ವಾ .ನ ಚಾಪ್ತಸಕಲಕಾಮಸ್ಯೇಶ್ವರಸ್ಯ ಕಿಮಪಿ ಪ್ರಾರ್ಥನೀಯಮಸ್ತಿ ಸರ್ಗಾತ್ಪ್ರಾಕ್
ದುಃಖಾಭಾವೇನ ಕರುಣಾಯಾಅಸಂಭವಾತ್ .ಕಿಂಚ ಕರುಣಯಾಪ್ರೇರಿತಈಶ್ವರಃ
ಸುಖಿನ
ಏವ ಸರ್ವಾನ್ ಪ್ರಾಣಿನಃ ಸೃಜೇತ್ ನ ವಿಚಿತ್ರಾನ್ . ಪ್ರಕೃತೇಸ್ತ್ವಚೇತನತಯಾ
ನೇದಂ

10 sanskritdocuments.org



ತತ್ತ್ವಮೀಮಾಂಸಾ

ದ್ವಯಂ ಕಿಂತು ಪರಾರ್ಥೈವ ಪ್ರವೃತ್ತಿಃ ಯಥಾ ಪಾರಿಷದಾನ್ಪ್ರದರ್ಶಯನ್ನಿವರ್ತತೇ
ನಟಃ ಏವಂ ಪ್ರಕೃತಿಃ ಆತ್ಮಾನಂ ಶಬ್ದಾದ್ಯಾತ್ಮನಾ ಪುರುಷಾದ್ಭೇದೇನ ಪ್ರಕಾಶ್ಯ
ನಿವರ್ತತೇ .

ಫಲಾಭಾವೇಽಪಿ ನಿರ್ಗುಣೇ ಉಪಕಾರಿಣ್ಯಪಿ ಪುರುಷೇ ಪ್ರಕೃತಿಸ್ತಪಸ್ವಿನೀ
ಪ್ರವರ್ತತೇ ಏವ ಯಥಾಹಿ ಗುಣವಾನುಪಕಾರ್ಯಪಿ ಭೃತ್ಯೋ ನಿರ್ಗುಣೇ
ಉಪಕಾರಿಣ್ಯಪಿ
ಸ್ವಾಮಿನಿ ನಿಷ್ಫಲಾರಾಧನಃ .ಯದ್ಯಪಿ ನಾಟ್ಯಾನ್ನಿವೃತ್ತೋಽಪಿ ನಟಃ ಕಾಲಾಂತರೇ
ಪುನರಪಿ ಪ್ರವರ್ತತೇ ಏವಂ ಮುಕ್ತಂ ಪ್ರತಿ ಪ್ರಕೃತಿಸ್ತು ನ ಪುನಃ ಪ್ರವರ್ತತೇ
ಯಥಾಹಿ ವಿಗಲಿತವಸನಾ ಕುಲವಧೂಃ ಕದಾಚಿತ್ಕೇನಚಿದ್ದೃಷ್ಟಾ ಚೇತ್ತದಾಸೌ
ತಥಾ ಯತತೇ ಯಥಾ ನ ಪುರುಷಾಂತರಾಣಿ ಪಶ್ಯಂತಿ ಏವಂ ಪ್ರಕೃತಿರಪಿ
ವಿವೇಕೇನ ಸಾಕ್ಷಾತ್ಕೃತಾಽತಿಲಜ್ಜಾವಶಾತ್ಪುನಃ ಸ್ವಾತ್ಮಾನಂ ನ ಪ್ರದರ್ಶಯತಿ .

ನನು ಸವಾಸನಕ್ಲೇಶಕರ್ಮಾಶಯಾನಾಂ ಬಂಧನಸಂಜ್ಞಿತಾನಾಮಪ್ಯಪರಿಣಾಮಿನಿ
ಪುರುಷೇಽಸಂಭವಾತ್ಕಥಂಮೋಕ್ಷಃ ಮುಚೇರ್ಬಂಧನವಿಶ್ಲೇಷಾರ್ಥತ್ವಾತ್ .

ಅತ ಏವ ನ ಸಂಸಾರೋಽಪಿ ಸಂಭವತಿ ನಿಷ್ಕ್ರಿಯತ್ವಾತ್ .ಮೈವಂ .

ಯಥಾಹಿ ಭೃತ್ಯಗತೌ ಜಯಪರಾಜಯೌ ಸ್ವಾಮಿನ್ಯುಪಚರ್ಯೇತೇ ಏವಂ
ಪ್ರಕೃತಿಗತಯೋರಪಿ ಭೋಗಾಪವರ್ಗಯೋರ್ವಿವೇಕಾಗ್ರಹಾತ್ಪುರುಷೇ ಉಪಚಾರಃ
.

ತತ್ರ ಧರ್ಮಾಧರ್ಮಾಜ್ಞಾನವೈರಾಗ್ಯಾವೈರಾಗ್ಯೈಶ್ವರ್ಯಾನೈಶ್ವರ್ಯರೂಪೈಃ
ಸಪ್ತಭಿರ್ಭಾವೈರ್ಬಧ್ನಾತಿ ತತ್ತ್ವಜ್ಞಾನೇನ ತುಮೋಚಯತಿ .ಏವಂ ಚ
ಕೃತಾದಸ್ಮಾತ್ತತ್ತ್ವಾಭ್ಯಾಸಾನ್ನಾಸ್ಮಿ ನ ಮೇ ನಾಹಮಿತಿ ಶುದ್ಧಮುತ್ಪದ್ಯತೇ ಜ್ಞಾನಂ
ಯದ್ವಿಷಯೋಅಭ್ಯಾಸಸ್ತಂ ಸಾಕ್ಷಾತ್ಕಾರಯತೀತಿ .ನಾಸ್ಮೀತ್ಯನೇನ ಕ್ರಿಯಾಮಾತ್ರನ್ನಿಷಿಧ್ಯತೇ
ಅಸ್ತೇಃ ಕ್ರಿಯಾರ್ಥತ್ವಾತ್ .ನಾಹಮಿತ್ಯನೇನ ಕರ್ತೃತ್ವಂ ನಮೇ ಇತ್ಯನೇನ ಸ್ವಾಮಿತ್ವಂ
ನಿಷಿಧ್ಯತೇ .ಭೋಗವಿವೇಕಸಾಕ್ಷಾತ್ಕಾರೌ ಪ್ರಕೃತೇಃ ಪ್ರಸೋತವ್ಯೌ ತೌ ಚ
ಪ್ರಸೂತಾವಿತಿ ನಿವೃತ್ತಾ ಪ್ರಕೃತಿಸ್ತಾಂ ನಿಷ್ಕ್ರಿಯಃ ಸ್ವಚ್ಛಪುರುಷಃ ಪಶ್ಯತಿ
ಪ್ರಕೃತಿಪುರುಷಯೋರಸಂಸರ್ಗೇಽಪ್ಯವಿವೇಕಖ್ಯಾತಿನಿಬಂಧನಃ ಸಂಸಾರಃ ಪುನರ್ನ
ಭವತಿ ಇತಿ .ಅಂತೇ ತತ್ತ್ವಜ್ಞಾನಸ್ಯ ತದಾನೀಮೇವ ಶರೀರಪಾತಸ್ತು ನ ಭವತಿ .

ಯಥಾಹಿ ನಿವೃತ್ತೇ ಕುಲಾಲವ್ಯಾಪಾರೇ ಸಂಸ್ಕಾರವಶಾತ್ ಚಕ್ರಂ ಭ್ರಮತ್ತಿಷ್ಠತಿ
ಏವಂ ಸಂಸ್ಕಾರವಶಾತ್ ಶರೀರಮಪಿ ಶರೀರಪಾತಾನಂತರಂ ತು ಪ್ರಧಾನಸ್ಯ
ನಿವೃತ್ತತ್ವಾದಾತ್ಯಂತಿಕಮಪಿದುಃಖಂನಶ್ಯತಿದುಃಖಾಭಾವರೂಪಂ ಕೈವಲ್ಯಮಾಪ್ನೋತಿ
..

